
EDITORIALA ETA AURKIBIDEA



 2023ko martxoa · ARTZAPE4

Aldizkari honetako kolaboratzaile ilustratu 
eta euskaltzain osoaren baimenaz (Andres 
Alberdi), Euskaltzaindiaren webgunean sartu 

naun, adiskide, eta leku-izenen bilatzailean (euskal 
onomastikaren datutegian) gure herria aukeratu dinat. 11 
leku-izenen emaitzak eman zizkidan eta hara! horietatik 
ia erdiak (bost, hain zuzen ere) surflariak olatu handietan 
jolasean aritzeko elkartzen ditunan tokiak: Ubiri (Getaria 
eta Zarautz arteko muga egiten duen tokia), Gaztetape; 
Aizpurupe, Orroaga (Orrua ahoskatzen dinagu) eta 
Izustarri. Azken hiru hauek (Aizpurupe, Orroaga eta 
Izustarri) ia toki berean zauden, Getaria eta Zumaia 
bitartean; bertan olatu handiak daudenean, surflariak 
saldoka ikusteko aukera izaten dun. 

Duela gutxi, euskara interneten sustatzeko Eusko 
Jaurlaritzatik diru gehien jasotzen duen komunikabide 
español baten webgunean argitaratutako erreportaje 
bat ikusi ninan (den-dena espainieraz, noski, euskararen 
arrastorik ez, ezta leku izenetan ere!): "Zumaia, el 
origen del surf XXL". Bertan Zarauzko eta Orioko surflari 
mitikoek duela 18 urte 15 metroko olatutzarra surfeatu 
zutela esaten dinate. Zumaia. Playa Gris. Inondik ere 
ez goian aipatutako leku-izenik.

Eta nire inguruan badizkinat lagun eta ezagun 
surflariak. Hauei eta baita lagun nahiz  ezagunak 
ez diren surflari askoren kalakari belarria jarri izan 
zienat bizi naizen haize-herri honetan. Hitzetik hortzera 
erabiltzen dizkinate leku-izen adulteratuak: Karramarro 
(Ubiri), Rokaputa (Izustarri), Roki (Aizpurupe), Playa Gris 
(Orrua). Nola ez, a la tarde voy a Zumaia a darme un 
baño, dan buenas olas en Windguru. Ezjakintasuna 
ala axolagabekeria? Santio hondartzaraino Getaria 
dela konfinamenduan ederki ikasi geninan, Zumaia 
tunela eta gero hasten dunala, baina hori bost 
axola zaion eskuineko ikuspegi espainiarra daukan 
komunikabideko kazetariari. Are gutxiago bertako 
toponimiakoak diren leku-izenak nonbait aipatzea. 
Zertarako? Surflariek beraiek ere horrela erabiltzen 
badinate?

Ubiritik Izustarrira, toki-izen ehizatuak

ZIGOR SAIZAR

Lus Garde iruindarrak idatzitako Ehiztariaren isilaldia 
(2015, Pamiela. Euskadi Literatura Saria 2016an) 
eleberrian irakurritakoa etorri zaidan burura leku-
izenen aldaketak direla eta. Liburuak sekula 
gertatu izan den ihesik jendetsuena kontatzen din, 
Iruñeako Ezkaba mendiko gotorlekuan frankistek 
preso edukitako 795 errepublikano, komunista eta 
abertzalek ihes egin zinatenekoa. Horietako hiru 
bakarrik iritsi hitunan iparraldera, beste guztiak 
akabatu zizkinaten faxistek. Mendi horrek 1936. 
urtera arte Ezkaba izena zinan; ondoren San 
Cristobal. Francoren diktaduran hainbat eta hainbat 
mendiri aldatu omen zitzaien izena eta denetan 
bertakoa zen deituraren ordez santu izena jarri. 
Tokien izenak euskal jatorrikoak baihitunan. 

Euskarazko leku-izenek tokia deskribatzen dinate, 
bertako ezaugarriak hartzen dizkinate kontuan. 
Gurean, adibidez, Praileburu, Masoparri (masopa 
arrainak kateatuta geratzen ziren haitza), Balearri 
(balea tartetik pasatako haitza), Izarri, Ketarri (balea 
ikustean ke seinaleak egiten zen haitza), Talaipe, 
Lasuntalai... Eta surflarien herrian Mollarri, Ailepunta... 
Zertara zatorren Playa Gris edo Rocaputa? Berriz ere 
bertako leku-izenak tapatzeko asmoa ote? Agian 
ez nahita egindakoa, baina bai ezjakintasunak eta 
axolagabekeriak, ala biek, bultzatutakoa. 

Zaindu maite duzun hori zioen Ruperren abestiak eta 
guk ere olatuen gainean dantzan aritzen diren horiei 
beraien toki kuttun horiek zaintzeko eskatu beharko 
zienagu, ez ingurumenaren sostengarritasunean 
bakarrik, baita bertakoa den hizkuntza, kultura eta 
izaera mantenduz ere. Jakin bazekinat, ordea, olatu 
erraldoien ehizean aritzen diren ehiztariei eta haiek 
haizatzen dituzten komunikabideei, harriaren azpiko 
talaia honetatik (Artzapetik) esandakoak belarrira iritsi 
ere ez zaizkiela egingo. 

Baina olatu erraldoien jatorria Getaian zagon, 
adiskide, Izustarri, Orrua edo Aizpurupen, alegia. 

SALBERAK ITSASKABRARI

Curriculuma eta toponimia

JON ANDER DE LA HOZ

Hala dakar historian jantzia den herrikide batek 
2007an hedabide horretako zuzendariari idatzi 
gutunak: "Ni zumaiarras ni getariarras, sean arrantzales 
o no, gentes de la querida tierra de Askizu, antiguos 
contrabandistas barojianos, indómitos recolectores de 
lanpernas, lapas, txirla beltzas, magulios o pulpos, hasta 
el presente nunca jamás han oído hablar de Playa Gris".

Jarraian, Aizpurupe deituraren inguruko azalpenak 
biltzen ditu. Modu dotore eta nobelatuan idatzitako 
zuzenketa horrek asko du arrazoitik, eta baita 
pedagogiatik ere. Ez alferrik, inguru horretako beste 
zenbait toponimo ere zerrendatzen baititu segidan: 
Izustarri, Arranaitz, Dojunbaso, eta abar. 

Otsailaren 15eko erreportajea argitaratu zuten egun 
berean, arretaz entzun nuen Txapakalezkako lagunek 
zuzenean emandako Bodegatik saioan beste herrikide 
batek egindako azalpena. Herri curriculumaren 
inguruan mintzatu zen, herri jakintzaren transmisioa 
bermatu nahian bideratzen ari den lanketaren inguruan, 
alegia. Interesgarria da, eta ongi etorria bedi. Izan ere, 
susmoa dut dagoeneko hondartza grisaren diskurtsoak 
olatu aparrak nola blaitu dituela han inguruko haitzak. 
Herri curriculumak balio dezala, besteren artean, 
lehengoek utzitako ondare toponimikoaren berpiztaile 
gisa. Bete-beteko azertua izango litzateke.

Gipuzkoako hedabide batek erreportaje 
bikaina argitaratu zuen joan zen otsailaren 
15ean, papereko edizioan nahiz web 

orrialdean. Ondo atondutako infografiak —AZTI 
Zientzia eta Teknologia erakundeak egindakoak—, 
argazkiak, bideoak, eta testua zituen, eta 
protagonisten nahiz adituen hitzak bilduta, baita 
datu sorta alimalekoa ere. 

Slow edo patxadaz egindako kazetaritzaren 
zalerik porrokatuena ere liluratzeko moduko lana 
zen, egiari zor, baina mutur okertuta ekin nion hura 
dastatzeari. Halaxe zekarren titularrak: "Zumaia, 
el origen del surf XXL". Neure mapa mentalari 
errepaso eginez aritu nintzen, zer tokiz ari ziren 
jakin nahian, baina azpititulua irakurri orduko uxatu 
zitzaizkidan zalantzak: “Playa Gris, uno de los 
referentes del surf de olas grandes”. 

Aaaaaaaaaadiskide!, egin nuen neurekiko. Harritu 
gutxi, aurrez ere hedabide berberak makina bider 
argitaratu baitu auskalonongo ustezko toponimo hori. 
Surfaren zirkuluan abiatutako deitura horrek prentsara 
jauzi noiz egin zuen aztertzeari ekin nion orduan, 
bateko eta besteko hemerotekak begiratuta. Ia bi 
hamarkada ditu lehendabiziko erreferentziak, eta 
hamasei, gutxienez, horri egindako zuzenketa batek.

ZAINTZA
EGUNAK

Martxoaren 20tik 24ra. 

FULDAIN 
FARMAZIA

Martxoak 29
Ilgora

Martxoak 7 
Ilbetea

Martxoak 21
Ilberria

Martxoak 15
Ilbehera

SALBERAK ITSASKABRARI

KEPA IRIBAR

Sayonara, baby

Esan dezadan ezeren aurretik ez naizela bereziki teknologia zalea. Ez naiz bizi XIX. 
mendean aingura botatako anabaptista baten moduan,  hori ere ez. Nik ere nire 
inguruan baditut hainbat tramankulu teknologiko, aplikazio, etab. baina ez nau bereziki 

erakartzen mundu horrek. Badakit tren geldiezin bat dela, baina batzuk lehen bagoira irrikaz 
igotzen diren moduan, niri ez dit axola batzuetan geltokian gelditzeak. Ez nau txunditzen 
makina batek margoturiko koadroa edo aparailu batek etxeko argiak piztu/itzaltzeak. Zer 
esatea nahi duzue, gehiago liluratzen nau hotz ikaragarria pasatzen ari garen honetan 
zuhaitz muturretan kimuak agertzen ikusteak. Naturaren jakituriak, horrek erakartzen nau. 

Orain bogan dabilen kontua "inteligentzia artifiziala" da; hurrengo hamarkadatako gure 
bizitzak erraztu, moldatu, egituratuko omen dituena. Errezeloz begiratzen diot nik. Irakurtzen 
eta entzuten ari naiz (nik neuk ez dut probatu) GPT delakoa zabaltzen ari dela. Izen 
hurbilagoko bat ere jarri omen diote, Gepeto. Ez dakit egokia aukeratu duten, zurgin 
zaharrak panpina artifiziala egin zuen, bai, baina benetako umea zen, irrikaz nahi zuena. 
Makina horrek giza erreferentziak erabiliz hainbat gauza egin omen ditzake. Ez diot nik 
ezetz, baina sistema guzti horren izenak adierazten duen moduan, inteligentea izan daiteke 
oso, oso... baina baita artifiziala ere. 

Gure bizitza erraztuko omen du etorkizunean IA deiturikoak —beste baterako utziko 
dugu milaka langile ordezkatuko dituzten zera automatikoek eragindako langabezia nola 
konpondu—. Gauza asko egingo ditu, bai, baina makina batek ezingo du sekula sentitu 
getariar batek urtarrilaren 5ean sua San Anton mendian behera ikusten duenean sentitzen 
duena, ezta Amabirjin mollatik jauzi egindakoan segundo pare batean sumatzen den 
ezinegona ere. Nola azaldu hori makina bati?

Lehen horrelako kontuak zientzia-fikzioan baino ez ziren agertzen, baina guregana heldu dira 
jada. Eta zer esatea nahi duzue, IAk bere informazio artxibo amaigabeak erabiliz gauza 
asko egin ahal izango ditu: milioika kanta entzunez egingo du berea, baina nik nahiago bere 
ametsen atzetik urratsez urrats dabilen Kattalin Zubizarretari barruko sentimenduak arakatuz 
atera zaion Mendian gora. Ikus-entzunezko ederra egin ahal izango du, baina nik nahiago 
barne galdera bati eta familiako sustraiei tira eginez Beñat Gerekak egindako Itsasoak pizten 
gaitu ikusi. Idatziko du dotore asko denda bati buruzko liburua, datu base amaigabea erabiliz, 
baina nahiago nik etxean bizi izandakoarekin Uxue Alberdik sorturiko Dendaostekoak.

Norbaitek pentsa dezake: "Zer esaten ari dek Kepa? Makinak egindakoa ez dik desberdinduko 
pertsona batek egindakotik eta!". Eta ziurrenik arrazoia izango du. Jakin gabe entzun/
ikusi/irakurriz gero, agian ez diot antzemango. Baina zer esatea nahi duzue, makinak 
eta pertsonak desberdintzen hasten ez garen egunean, Terminator-eko Schwarzeneggerren 
pertsonaiak (robot artifiziala hura ere) famatu egin zuen agurra egingo digu IA delakoak: 
Sayonara, baby!.

ARTZAPETIK BEGIRA

Nerea Ibarzabal Bar Gloriaren aurkezpenean. /Arg.: Kultur sharea. 

Ez da getariar guztien aho-belarrietan dabilen 
hitza, baina badu oihartzuna herritar askoren 
hizketan: Zeharrean etorri naiz = presaka 

etorri naiz, dena emanda etorri naiz. Erdaraz, 
apresuradamente, a toda prisa.

Zeharrean hitza ez da ageri gaur egungo 
hiztegi arruntetan. Bai, ordea, tradizioko hitzak 

jasotzen dituztenetan: Euskaltzaindiaren Orotariko 
Euskal Hiztegian eta Resurrección Mª Azkueren 
Diccionario Vasco-Español-Francés delakoan 

(1905), hain zuzen ere.  
Eta bitxia da kontua, zeren, Azkuerenean, hitz 
hori Getarian jasoa duela ageri baita; ez dio 

hedadura zabalagorik aitortzen. Getarian bakarrik 
entzundako hiztzat jotzen du, alegia.

Bistan da zehar duela oinarri hitz horrek, beste 
bi hauek bezala, esaterako: zeharka (Zeharka 

jakin dut, ez zuzenean), zeharbidez (=lasterbidez: 
Zeharbide batetik agertu zitzaien gizona). Baina 
horietan, zeharreanen ez bezala, ez da ageri 

presaren konnotaziorik.

Oharra: Aitor de la Hoz Alvarezek eta Marijo 
Otamendi Larrañagak egin digute hitz honi buruz 

hitz egiteko proposamena.

Getarian eta inguruetan esaten diren hitzen txokoa da hau. Animatu 
eta bidali info@artzape.eusera ezagutzen dituzun hitzak.

JOXI ERAUSKIN

Bar Gloria

Azken urteotan punta-puntako bertsolari gisa 
ezagutu dugu Nerea Ibarzabal. Orain, 
ordea, idazle moduan bere lehen nobela 

argitaratu berri du, Bar Gloria izenekoa.

Taberna giroan murgiltzen gaitu lan honek. 
Nekazaritza gune batetik industrializatutako hiri 
batera aldatu den Lopetegi familia du erdigunean. 
Lantegietako jendez betetzen da taberna eta 
familiaren baserritar jatorriak ere baldintzatzen 
du tabernaren izaera, inguruko herrietako landa 
eremuko jendea ere erakartzen baitu Gloria 
tabernak. Horrela, bi paisaia nagusi azaltzen 
zaizkigu: urbanoa eta nekazaritza tradiziokoa.

Bortxaketa batek abiatzen du trama, baina tabernaren 
inguruan gertatzen den guztia hori baino gehiago 
da. Askotariko gaiak lantzen ditu: taberna barruan 
harrapatuta dauden bi ahizpen arteko gorabeherak; 
lanaren inguruan sortzen diren loturak, beharrak eta 
nekeak; bertatik ihes egiteko gogoa; komunikazioa; 
maitasuna; gaixotasuna. Kontu batzuk aipatu nahi ez 
dituen arren, aditzera ematen dizkigu eta irakurleak 
osatu beharko ditu bertako datuekin. 

Euskara aberatsa eta landua darabil Ibarzabalek 
eta gustura irakurtzen da.

ANDRES ALBERDI

Zeharrean

GETARIAKO HITZA KULTURAREN TXOKOA

22. aldiz, Getariako Udalak Literatura Lehiaketa 
antolatu du eta dagoeneko zabalik da parte-hartzea. 
Lehen Hezkuntzako 3. mailatik hasita, edozein 
getariarrek aurkez ditzake bere ipuinak, olerkiak edo 
bertsoak —lanak bat baino gehiago izan daitezke— 
martxoaren 21era arte. 

Parte-hartzaileek erabakiko dute zertaz idatzi, gaia 
librea baita. Hala ere, badira antolatzaileek ezarritako 
hainbat baldintza: adinaren araberako luzera jakin bat, 
jatorriz euskaraz idatziak izatea eta aurrez argitaratu 
gabeak zein saritu gabeak. Lanen balorazio egiteko 
epaimahaia Iturzaeta Herri Eskolako, ARTZAPEko zein 
Udaleko Euskara Saileko ordezkari banak eta idazle 
batek osatuko dute. 

Lanik baloratuenek, Lehen Hezkuntzako 3. maila 
eta 16 urte artekoenek, saria jasoko dute; 16 urtetik 
aurrerakoenek, berriz, 150 euro.  

Martxan da Getariako 22. Literatura Lehiaketa

Iazko Literatura Lehiaketako saridunak.

"Itsasoak pizten gaitu", Malagako Zinema Jaialdian

Beñat Gereka getariarrak zuzendu eta iazko udan 
Getarian bertan estreinatu zuen Itsasoak pizten gaitu 
Malagako Zinema Jaialdian emango dute martxoaren 
16an. Jaialdiak sukaldaritzari eskaintzen dion Cinema 
Cocina sailean proiektatuko dute dokumentala. 

Zuzendariak "ilusioz" hartu du berria eta "tarteka bizitzan 
betetzen diren ilusio horietako bat" dela adierazi du. 
"Oso barnetik" egindako lana da berarentzat, bere 
barne galdera batzuetatik sortutakoa baita. "Azken 
hiru urteotan asko hitz egin dugu historiari buruz, 
itsasoaz; orain dela 500 urte baginen zerbait itsaso 
zabal horretan, herri itsastar bat ginen baina zalantza 
sortu zitzaidan ea orain baginen edo ez", azaldu zuen 
iazko aurkezpenean. 

Filmaren emanaldian izango dela aurreratu du eta ez 
da getariar bakarra izango, sail horretan egiten duten 
gastronomia dastaketan parte hartzera gonbidatu 
baitituzte Aitor Arregi eta Enrique Fleischmann 
sukaldariak ere. Beñat Gereka iaz, Ama Birjinan, egindako dokumentalaren aurkezpenean.

KLIK BATEAN

Otsailaren hirugarren asteburuan eman zaio hasiera 
herrian hain errotuta dagoen Floren Memoriala Futbito 
Txapelketako XI. edizioari. Aurreko urtearekin alderatuta, 
hiru talde desagertu dira —Txoko, Balearri eta Xagu— 
eta bi berri sartu dira lehian —Dorrea eta Abeta Berri—. 

Lehiaz harago, azpimarragarria da aurten emakumeek 
txapelketan joka dezaten Gure Txeruk egindako 
deialdia. Oraingoz, hiru pertsonek eman dute izena 
eta elkarteak "positibotzat" badu ere, ez da nahikoa 
talde bat osatzeko: "Gutxienekoa laur dira eta taldea 
aurrera ondo ateratzeko 7-8 lagun behar dira". 

Hala, hiru jokalariok lehiatu ahal izateko irtenbide bila 
dabiltza. Hainbat talderi mistoan aritzeko gonbita egin 
zaie, eta elkartetik diotenez, orain arteko erantzuna 
ezezkoa izan da.  "Bosgarren jardunaldira arte dago 
apuntatzeko aukera eta jarraituko dugu bultzatzen eta 
xaxatzen".Astillero eta Balearriko bi jokalari, iazko txapelketako finalean.

Itun batekin itxi da Getabati irekitako espedientea

Lehiaren Euskal Agintaritzak (LEA) itun bidez itxi 
du 2021ean Getabat tabernarien eta jatetxeen 
elkarteari irekitako espedientea. Prezioak igotzea 
adostu zutelakoan, LEAk ikertu egin ditu elkarteko 
establezimenduak eta, tabernariek "aurkeztutako 
konpromisoak onargarritzat" hartuta, akordioz, ixtea 
erabaki du. Konpromiso horiekin "alde batetik, 
espedientea eragin zuten lehiaren inguruko jokabide 
murriztaileak ezabatzen dira eta bestetik, interes 
orokorrerako onura sortzen da", argudiatu du LEAk. 

Itun eskari hartan, Getabatek honako konpromisoak 
hartu zituen, besteak beste: "Egindako gomendio 
kolektiboaren ondorioz argitaratu ziren ostalaritza-
establezimenduetako prezioen zerrendak berehala 
kentzea eta, aldi berean, merkatuko baldintzekin bat 
etorriz, ostalaritza-establezimendu bakoitzak prezio 
berriak argitaratzea; eta hurrengo bost urtetan, 
batzarrean onartutako akten kopiak LEAri bidaltzea, 
elkarte horretan lehiaren aurkakoak izan daitezkeen 
erabakiak ez direla hartzen frogatzeko". 

Hasi da XI. Floren Memoriala Futbito Txapelketa

Kale Nagusia, herriko ostalaritza eremuetako bat.

KLIK BATEAN

Gure Txeruren gutunak atera zuen argitara denbora luzez herritar 
askoren kezka iturri izan dena: boluntario faltagatik, gero eta  

zailtasuna gehiago dago elkarteak eta herrigintza aurrera  
ateratzeko. Belaunaldi arteko arrakala azpimarratu dute. 

ERREPORTAJEA

ZEIN EGOERATAN GAUDE?
Batzordekide berriak bilatzeko dituen zailtasunak azalduz, duela hilabete gutxi 
Gure Txeru Elkarteak zabaldutako idatziak herritar ugariren bihotzak ukitu ditu. 
Urteetako joera izan arren, badirudi, egoera muturrera iristen ari dela eta  
borondatezk o lanen inguruan ezinegona eta kezka suma daitezke zenbait  
herritarren artean.

Borondatezko herrigintza

Aurreko batean Berria egunkarian irakur 
zi tekeen, Hego Euskal Herriko txoko 
desberdinetan zehar, udal hauteskundeetarako 

zerrendak osatzeko inoizko zailtasun handienak 
daudela. Dirudienez, arrazoi desberdinak tarteko, 
gero eta herritar gutxiago dago alkate edo zinegotzi 
izateko prest. Ez da, ordea, arlo horri soilik eragiten 
dion auzia, arazoa haratago doa. Politika arloan ez 
ezik, oro har, herrigintzan, parte hartzeak izugarrizko 
beherakada izan du eta orain arte herritarren 
borondatez egin izan diren lanen etorkizuna kinka 
larrian dago. Getaria ez da salbuespena eta herritar 
askoren artean, kezka partekatua da. 

Zabaldutako idatzia dela-eta, Gure Txeru Elkartearen 
egoera kezkagarria ahoz aho ibili da herrian. Enekoitz 
Saizar Gure Txeruko batzordekideetako baten hitzetan, 
"bi urtetik behin, normalean, erreleboak urria eta azaroa 
bitartean egiten ditugu, baina jende askorengana jo 
zen eta ezina zegoen". Hilabetetan zehar batzordekide 
izateko proposamena herritar ugariri egin ostean eta 
ezezko bat bestearen atzetik jaso ondoren, gertatzen 
ari zena plazaratzea erabaki zuten. Idatzia ARTZAPEn 
argitaratu eta "zorionez" jendea berehala gerturatu 
zela aitortu du Saizarrek. Hala ere, Gure Txerun ez 
ezik, gainerako elkarte gehienetan egoera bera dela 
ohartarazi du: "Horrela dabiltza, jende bila baita ere 
Arraun Elkartean, Tonpe Guraso Elkartean, Zanbukan, 
Ketan... Azken urte hauetan zailtasun handiak daude".

Xabier Etxaniz Gure Txeru Pilota Elkarteko delegatuak 
azaldu duenez, "arazo hau aurretik dator" eta "ez 

da Getarian bakarrik gertatzen, orokorra da". 
Azken urteetako joera dela argudiatu du, baina 
bere aburuz, "orain edo gero denok pasa beharko 
genuke. Nik uste dut jendea kontzientziatu egin 
behar dela". Aurreratu duenez, udari begira, pilota 
elkartean ere laguntza beharko dute. Izan ere, hiru 
lagunen artean daramate bai 50 ume dabiltzan pilota 
eskola bai udaran, 100 pilota bikote baino gehiago 
biltzen dituzten pilota txapelketak. Hala, txapelketa 
horiei begira, datozen hilabeteetan herritarrengana 
joko dutela laguntza eske aitortu du Etxanizek, "ze 
joan den urteko oroitzapen oso txarra daukat. Hiru 
lagunen artean egiteko lan handiegia da". 

Guraso bezala, Txerutik eta guraso elkar te 
desberdinetatik pasa behar zutela argi zuen 
Soiartze San Sebastianek, Gure Txerun sartu berri 
den batzordekideak. Idatzia irakurri aurretik, halako 
beharra zegoenik ez zekiela aitortu du eta horren 
ezagutza izan bezain pronto, "gehiegi pentsatu 
gabe, sartu egin nintzen". Beti jende berdina 
dabilela bueltaka argudiatu du Etxanizek eta 
gaineratu, gazteen artean ere gauza bera gertatzen 
dela: "Azkenean, dozena erdi gazte gara hainbeste 
ekintza antolatzeko". Horrek jendea erretzeko 
arriskua dakarrela azpimarratu du.

"Beti gaude ondo pasatzeko eta disfrutatzeko 
prest, baina ekarpenak egiteko?", galdegin du San 
Sebastianek. Zentzu horretan, konpromisoa hartzea 
kosta egiten dela gaineratu du. Azken baieztapen 
horrekin bat dator Itsaso Legorburu ere. Herriko eragile 

Testua eta argazkiak
INTZA GURRUTXAGA

ugaritan hartzen du parte, hala nola, Getariako 
Gazte Asanbladan, Mariñak talde feministan, 
Euskaraldiko lantaldean edota Mintzapraktikan. Bere 
aburuz, "herrigintzan aritzeko denborarik ez dugu 
hartzen" eta "jendeari tira egin behar zaio etortzeko". 
Talde guztietan jende falta dagoela nabarmendu 
du, "lehen mugimendu gehiago ikusten nuen [...]. 
Urteak joan ahala, pixkanaka-pixkanaka, jende 
heldua uzten joan den bezala, belaunaldi berrietatik 
oso jende gutxi dator". Lehen, behintzat, jendea 
gerturatu egiten zela dio, baina orain, "jendea ez 
da probatzera ere etortzen". Horren arrazoietako 
bat aurreiritziak direla gaineratu du. Horren aurrean, 
horiek albo batera uzteko deia egin du Legorburuk 
eta belaunaldi berriekin, gazte talde desberdinak 
aurrera ateratzea desio du.

Saizarrek ere aurreiritziak gerturatuta puskatzen 
direla azpimarratu du. Kanpotik begiratuta, ardura 
guztiek handiak ematen dutela dio, "baina gero, 
hasten zara ezagutzen ardura hori eta ez da 
horrenbestekoa". Saizarrek esandakoa berretsiz, 
Gure Txeruk urtetako ibilbidea egina duela eta bide 
horretan lortutako jakintza nahiz ezagutza idatzita 
eta jasota dagoela gaineratu du, "dena mastekatuta 
ematen dizute". 

Herri-eredua jarri du jo-puntuan urtetan zehar 
herrigintzan aritu den Belen Zabala Getariako 
bizilagunak eta galdegin du: "Zein herri eredu nahi 
dugu? Besteek egiten badute bai baina bestela ezer 
ez? Hori da nahi duguna? Ba, agian, hala izan 
beharko du". Jaiotzez lizartzarra da Zabala eta 14 
urte zituenerako herriko festa komisioko parte zela 
azaldu du. Egun, errelebo falta izugarria ikusten 
du: "Ekintza puntualetarako jendea lanerako prest 
dago: Elkanoren Lehorreratzea, triatloia, biatloia... 
Horietarako jendea mugitzen da, baina horiek 
puntualak dira. Behar dena da egunerokotasuneko 
lana".

Belaunaldi eta gizarte berria
Borondatezko lana jaitsi izanaren arrazoien inguruan 
galdetuta, hainbat kontzeptu behin eta berriz 
errepikatu dira, besteak beste, indibidualizazioa eta 
bizimodu erosoa. Zabalaren esanetan, garaiotan, 
"'ni'ak 'gu'ak baino garrantzi handiagoa dauka. Hor 
dago niretzat gakoa".

Belen Zabala. 

Xabier Etxaniz. 

Itsaso Legorburu. 

SOS Herritarrakeko kideak txokolatea banatzen iazko Korrika pasa ondoren. 

Legorburuk dio "oso eroso" bizi garela eta egungo 
gizartean, gaztetxe baten beharra ere, esaterako, 
hausnartu beharreko gaia dela: "Gaur egungo 
gazteria, askotan, tabernetan biltzen da. Leku bat 
badaukate eta taberna ez bada, lokal bat da. 
Gainera, lehen, agian, bai politikoki bai sozialki 
mugimendu gehiago zegoen, borroka gehiago 
egiten zen. Pasa gara gutxiago edukitzetik dena 
edukitzera. Dena eginda eman digute. Guk 
daukagun gaztetxea, adibidez, dena eginda jaso 
dugu eta egun, ez da zaintzen lehen zaintzen zen 
bezala". Orokortu gabe, baina ekimenetan parte 
hartzeko iniziatiba jende gaztearen artean baino 
heldu gehiagorengan ikusten du.

Belaunaldiz belaunaldiko transmisioan huts egin dela 
uste du Saizarrek. Belaunaldi berriei "gauzak nondik 
egiten diren edo egin izan diren" ez zaiela azaldu 
dio. Zabalak norbanakoengan jartzen den pisua 
arintze aldera, berriz, ondokoa mahai-gaineratu du: 
"Lehengoan lankide batekin hitz egiten ari nintzela 
esan zidan, 'aizan, ez dizkinagu gure buruak erabat 
zigortu behar. Ez ote da, baita ere, gauza interesatu 
bat jendea desmobilizatzea?'. Eta ni hor gelditu 
nintzen, zalantza horretan".   

Euskararekiko atxikimenduaren galera ere 
nabarmendu du Zabalak: Euskaldun izatearen 
harrotasuna galdu dugu. Agian, behar dugu 
norbait etortzea eta berriro, euskaraz hitz egitea 
debekatzea [...]. Hori oso gogorra da". Euskaraldiko 
lantaldean bizitakoa oroituz, ildo beretik hitz egin du 
Legorburuk: "Oso euskaldunak gara, euskararen alde 
egiten dugu baina gero, horren inguruko proiektu bat 
ateratzen denean, ez dugu parte hartzen. Pixka bat 
kontraesankorra da". 

Ekarpen kolektibo eta indibiduala
Getaria herri aktiboa dela dio Zabalak, baina hori 
jendeak ekimen desberdinak antolatzen dituelako 
dela gaineratu du. Horren harira, dena udalaren 
esku uzteko joera egon daitekeela uste du baina 
hori ez du bideragarri ikusten: "Udalak ere ondo 
funtzionatuko badu, iruditzen zait zenbat eta 
esku gehiago izan laguntzeko orduan eta hobeto 
funtzionatuko duela. Ze ezin da bost lagunen artean 
herri bat aurrera eraman". Berak eta bere ingurukoek 
herrigintzan lanean disfrutatu egin dutela azaldu du, 

"Zein herri eredu nahi dugu? 
Besteek egiten badute bai, 
baina bestela ez? Hori da nahi 
duguna? Ba, agian, hala izan 
beharko du".

BELEN ZABALA

"Behar desberdinak dauzkagu, 
noski, dena aldatu da. Ez daki-
guna da zein diren benetako 
behar horiek. Gazteek erant-
zun beharko lukete hori, baina 
haiek hurbiltzeko ere ez dakigu 
zer egin".

ITSASO LEGORBURU

"Ekintza bat edo beste egin, 
beti adierazten dizute esker 
ona. Gero, ikustea herrian ze 
giro sortzen duzun, jendeak 
zeinen ondo pasatzen duen... 
Horrek dena ematen dizu".

ENEKOITZ SAIZAR

baina adinean aurrera egin ahala erreleboa eduki 
nahiko lukete.

Legorburuk dio "gauzak elkarrekin antolatzeak ekartzen 
duena da gazteen artean harremanak hobetzea. 
Elkarrekin talde bat sortzea". Horrez gain, herrigintzan 
aritzeak, pertsonalki, gauza asko eman dizkiola 
azaldu du: "Lagunak ematen dizkizu, sozializatzeko 
eta autogestionatzeko aukera, gauzak baloratzeko 
eta gauzek zenbat balio duten ohartzeko aukera". 
Hala ere, nekatzen hasia dela eta koordinazio lanek 
suposatzen dioten zamarekin aurrera egitea gero eta 
gehiago kostatzen zaiola aitortu du: "Azkenaldian 
gertatzen ari zaidana da, eta ez zait gustatzen, 
ez naizela ari disfrutatzen lehen disfrutatzen nuen 
bezala. Jada, gauza gehiegi dira”. Jende berria sartuz 
gero eta ardura horiek guztiak banatuz gero, dena 
errazagoa izango litzatekeela dio.

Gure Txeruren bi tar tez, "euskal kul turaren 
kontserbazioa" egiten dela azaldu du San 
Sebastianek eta hori galduz gero, "zer ezagutuko 
dute gure txikiek?". Txeruk egiten dituen ekintzak 
Getariaren identitatearen parte direla gaineratu du 
Saizarrek. Bestalde, herrigintzan aritzean, jasotzen 
duzun maitasuna nabarmendu du Saizarrek: "Ekintza 
bat edo beste egin, beti adierazten dizute esker ona. 
Gero, ikustea herrian ze giro sortzen duzun, jendeak 
zeinen ondo pasatzen duen... Horrek dena ematen 
dizu". Umeen edota helduen aurpegiak ikusteak, 
bete egiten zaituela aitortu du San Sebastianek eta 
herrian integratzeko bide bat ere badela uste du. 

Horrez gain, jende berria ezagutzeko eta 
esperientzia berri bat bizitzeko aukera dela 
gaineratu du Etxanizek eta konpromisoaz nahiz 
lanaz gain, beste gauza asko ematen dituela iritzi 
dio. Hari berari tiraka, Zabalaren hitzetan "talde 
batean sartzen zarenean jende desberdina dago eta 
jendea deskubritu egiten duzu. Hori polita da [...]. 
Gauza asko ditu aberatsak elkarrekin lan egiteak". 
Gainera, adin desberdinetako jendea elkarrekin 
harremantzea oso garrantzitsua dela uste du. 
Herrigintzan nahiz taldean aritzeari "dena positiboa" 
ikusten dio Zabalak eta taldeak desagertzen joateak 
min handia eragiten dio.

Nork eraikiko ditu eredu berriak?
Egungo gazteen beharrak identifikatzeko ezintasuna 
nabarmendu du Legorburuk. "Behar desberdinak 
dauzkagu, noski, dena aldatu da. Ez dakiguna da 
zein diren benetako behar horiek. Hori gazteek 
erantzun beharko luketen zerbait da, baina gazteak 
hurbiltzeko ere ez dakigu zer egin", azaldu du 
getariarrak. 

Agian, molde berriak behar direla iradoki du 
Zabalak, baina horiek ondorengoek pentsatu 
beharko dituztela argi du: "Ni horrekin ados nago, 
dena berritu behar dela pentsatzen dut. Baina 
berritzeko energia eta ilusioa behar da. Berritzen 
badira, segur aski, moldatuko naiz berri horretara. 
Baina, orain, ni ez jarri ideia berriak sortzen". Hala 
ere, uste du interes gabeko militantzia ez dela 
itzuliko.

Tonpe Guraso Elkartea eta Lagunakeko kideak 2019ko Zaharren Omenaldiko bazkarian. 

Iaztik, Garate gaineko eremuan 700 landare aldatu eta bi urmael 
sortu dituzte; egun, besteak beste, bi herribide —Altuza baserritik 

Kajuategirakoa eta Kajuategitik Garate gainerakoa—  
berreskuratzen ari dira. 

ERREPORTAJEA



ARTZAPE · 2023ko martxoa 17

Ingurune naturalen bueltan berri ezkorrak nagusitzen diren garaiotan, badira 
itxaropenerako ateak zabaltzen dituzten egitasmoak ere. Horren adibide 
da Garate gainean dagoen artelatz basoa berreskuratzeko egiten ari diren 
lanak. Helburua da bertan dagoen Kontserbazio Bereziko Eremua  
lehengoratzea...

Hiru herritarren ekimenez eta Getariako Udalaren 
laguntzaz, Garate inguruan dagoen artelatz 
eremua lehengoratzen ari dira. Iazko udaberrian 

hasita, orotara, 700 artelatz landatu dituzte bertan 
eta momentuz, ondo egokitu dira eta ezkurraren ziklo 
osoa betez, ugaltzen ari dira. Artelatzak landatzeaz 
gain, beste hainbat esku hartze ari dira egiten, hala 
nola, herri bideak berreskuratzea, inguruak txukuntzea, 
urmaelak sortzea edota zenbait espezie exotiko nahiz 
inbaditzaile kentzea.

Xabier Illarramendi getariarra, Juanjo Perez Getariako 
bizilaguna eta Jon Zulaika zarauztarra izan dira 
egitasmoa martxan jarri duten hiru herritarrak. Ezerezetik, 
egoeraren azterketa bat egin eta proiektuaren zirriborro 
bat aurkeztu zioten udalari. Perezek azaldu duenez, 
"hiruok eremu honekin loturaren bat daukagu. Ikusten 
genuen ikaragarrizko balioa duela eta oso-oso jende 
gutxik ezagutzen duela". Ez dira izan eremuaren 
aberastasunaz jabetu diren lehenengoak, ezta bakarrak 
ere. Izan ere, artelatz gune hori Kontserbazio Bereziko 
Eremua dela argitu du Zulaikak. Hain justu, EAEko 
Natura 2000 Sareko Garate-Santa Barbara izeneko 
espazioa da eta Europar Batasunaren intereseko 
habitatak eta espezieak daudelako dago babestuta. 
Kontserbazio Bereziko Eremuak, orotara, Zarauzko eta 
Getariako 135 hektarea hartzen ditu.

Udalak Eusko Jaurlaritzara igorri zuen Illarramendik, 
Perezek eta Zulaikak prestatutako proposamena eta 
hala, 2022. urtean, 52.000 euroko dirulaguntza jaso 
zuen proiektuak. Dirulaguntza hori bi urtetarako da 

eta aipatutako artelatz-eremua leheneratzeko erabiliko 
du udalak. Proposamena hiru herritarren eskutik etorri 
izana txalotu du Haritz Alberdi alkateak eta gaineratu, 
interes partekatu batekin herritar batzuk hurbiltzeak 
"ikaragarrizko balioa" daukala.

Proiektuaren hastapenak
Eremu horretako artelatzen ezkurrak jasotzen ezagutu 
zuten elkar Zulaikak eta Perezek. "Jon basozaina izan 
zen eta ezkurrak jasotzera etortzen zen, gero mintegian 
sartzeko. Elkarrekin topo egin genuen, ni pote batekin 
eta bera beste batekin", dio Perezek. Izan ere, orain 
urte askotatik, afizioz, ezkurrak hartu, landareak atera 
eta inguruan landatzen ditu Getariako bizilagunak. 

Inguru hori abandonatzen ari zirela ikusita, kezka hori 
abiapuntu, Illarramendirekin batera, zerbait egin behar 
zutela erabaki eta ekin zioten. "Dirulaguntzak egoten 
dira gauza hauetarako eta orduan, marmarka ibili 
beharrean, 'goazen gauza konkretu bat proposatzera'. 
Horregatik hitz egin genuen, adibidez, udalarekin. Hari 
esplikatu genion asmoa zein zen eta udalaren jarrera  
aldekoa izan zen, babestuko zuela egitasmoa esan 
ziguten", azaldu du Zulaikak.

Ugalketarako eremua
Getariak herrigunea, txakolina eta San Anton mendiaz 
gain, mendialde aberatsa duela azpimarratu du 
Zulaikak. Hala, dirudienez, artelatz baso hori garai 
epelago batzuetan sortutakoa da: "Glaziazioa bitarteko 
garai horietako batean iritsi zen artelatza hona. Izan 
ere, garai epel horietan iparraldeko espezieek atzera 

Testua eta argazkiak
INTZA GURRUTXAGA

Artelatza Garate gainean
KANTAURI ISURIALDEKO  
ERREINU BAKANETAKOA

egiten dute eta hegoaldekoak sartu egiten dira. Gero, 
egoera lehengora itzultzen denean eta jatorrizko 
landareak bueltatzen direnean, gustuko lekua aurkitu 
duten hainbat espezie hor geratzen dira. Horietako 
batekin, izatez hirurekin, gabiltza lanean hemen”. 

Artelatza eremu epel, eguzkitsu eta lehorretan egoten 
omen da gustura eta Garate gainean, dirudienez, leku 
aproposa bilatu du. Artelatza, jatorriz, mediterraneo 
mendebaldeko landarea da. Hala, jatorrizko 
lekuarekin antz handiena duten eremutxoetan geratu 
direla argudiatu du Zulaikak: "Kantauriar arroan oso 
puntu gutxitan daude: Asturiasen, Kantabrian, hemen 
eta Bizkaian ere ale batzuk badaude. Frantziako 
kostaldera joanda, Landetan-eta badaude batzuk".

Lur-jabeak
Babestutako eremu ia guztia jabetza pribatukoa da 
eta beraz, esku hartzeekin hasi aurretik, egitasmoak 
aurrera egingo bazuen, lur-jabeen oniritzia eta 
baimena ezinbestekoa zen. Hiru kideen lehenengo 
lana horixe izan zen: lur-jabeekin elkartu, zer asmo 
zuten azaldu eta haien oniritzia jaso. Prozesu horretan, 
Illarramendi giltzarria izan dela dio Perezek: "Neu 
ez naiz bertakoa. Urte asko daramatzat Getarian, 
baina ez naiz bertakoa. Jon, erdi getariarra izan 
arren, Zarautzen bizi da. Xabier bertakoa izanik, lur-
jabeek ezagutzen zuten eta hor konfiantza eraikitzeko 
errazagoa izan da. Hasierako harremanak berak egin 
ditu".

Hala, hiru lur-jaberen baimena lortu zuten; zehazki, 
Azkue Hotelarena eta Kajuategi nahiz Altuza 
baserrikoena —hiru lur-jabeen lur-eremuek zortzi 
hektarea pasako hedadura hartzen dute—. Horren 
harira, lehenengo unetik azaldutako prestutasuna 
eskertu die baserritarrei Perezek. Zulaikak argi adierazi 
du ez zuela hain azkar baserritarren baiezkorik espero.

ARTZAPE horietako birekin egon da, Azkue Hoteleko 
Xabier Alberdirekin eta Kajutei baserriko Xabier 
Esnalekin. Esnalen hitzetan, Perezen eskutik jaso 
zuen proposamena eta etxekoekin hitz egin ondoren, 
baiezkoa eman zuen: "Baserrian bizi baina kanpoan 
lan egiten baduzu, baserriko lan asko egiteko 
denborarik ez daukazu. Orduan, laguntza moduko 
zerbait izango da". Egitasmo horren bitartez, euren 
lurrak garbi mantentzeko aukera izango dutela azaldu 
du eta gaineratu “guk aprobetxatzen ez badugu, beste 
batzuek disfrutatu dezatela, behintzat". Arrazoi horiez 
gain, hemengo landarea izanik, artelatzari bide 

ematea interesgarritzat jo du Alberdik, "gure beste 
ezaugarrietako bat da eta horri, nolabait, heldu egin 
behar zaio".

Kontserbazio Bereziko Eremua izendatu izanak lur 
horien erabilera mugatu egin duela aipatu dute biek. 
"Foru Aldundiko teknikariek analizatu egiten dituzte  
lurrak eta beraiek esaten dizute landareak sartu 
beharko zenituzkeen...", azaldu du Esnalek. "Jabetza 
oso berezia" dela gaineratu du Alberdik eta norberak 
ematen dion balioaz gain, lur horiek ez dutela balio 
berezirik argudiatu du. Ildo beretik hitz egin du 
Esnalek: "Lurraren arabera, balioa baino gehiago, 
karga izaten da".

Landatutako artelatzetako bat.

Gorriz, Garate-Santa Barbara (GSB) Kontserbazio Bereziko Eremuaren mugak: Meagatik Garate gainera; mendebaldean, Santa Barbara ermitatik Vista Alegreko parkera; iparraldean, 
Garate gainetik Santa Barbara ermitara; eta hegoaldean, Zarauztik Meagarako errepidea. Bi urteko proiektuaren bidez horiz, laranjaz eta berdez adierazitako eremuetan egin asmo 
dituzte lanak. / Argazkia: Getariako Udala

Orain dozena urte atzera, Zarauzko Udalak ere 
horrelako saiakera bat egin zuela baina ekimenak 
aurrerabiderik ez zuela izan gogoratu du Alberdik. 
Oraingo honetan, ordea, bi urtetarako hitzarmena egin 
dute eta beraz, proiektuaren sustatzaileen esku utzi 
dituzte beren lurrak. Interes onak daudela iritzita, bi 
urteren ostean ere egitasmoak aurrera jarraituko duela 
uste du Alberdik.

Egindakoak eta egitekoak
Aipatutako lur-eremuan, alde batetik, garbiketa lanak 
egiten ari dira, besteak beste, sasia eta otea kenduz. 
Bestetik, baso-lanean dabiltza. Horren baitan, espezie 
exotikoak kendu dituzte, batez ere, pinuak eta akaziak. 

"Tarteka inbaditzaile batzuk ere kendu ditugu, panpa-
lezkak kasu", gaineratu du Perezek. Era berean, 700 
landare landatu dituzte "batez ere artelatzak. Baina 
baita beste hainbat espezie ere, esaterako, ametza, 
haritza, gurbitza eta gorostia". Bi urmael ere sortu 
dituzte.

Garbiketa lan horiek egiterakoan, aspaldi galdutako 
bi herri-bide berreskuratu dituzte: Altuza baserritik 
Kajuategi baserrira eta Kajuategi baserritik Garate 
gainera zihozenak. Perezen hitzetan, "ur tea 
amaitu aurretik, asmoa da inguru hau seinaleztatu 
eta balioan jartzea". Hala, ibilbide zirkular bat 
osatu eta interpretazio-panelak jarriko dituzte. 
Ondoren, egindako lana gizarteratzea izango da 
euren erronka. Hala herritarrek ingurua ezagutu 
dezaten, herriko elkarteekin eta eskolarekin irteerak 
antolatzeko ideia buruan darabilte. Dagoeneko, 
lehenengo hitzordua ezarri dute. Hain justu, datorren 
martxoaren 26an egingo den Zuhaitz Egunean, 
Garate gainetik Zingira baserrira doan herri-bidearen 
alboetan zuhaixkak landatzera gonbidatuko dituzte 
getariarrak.

Egitasmoaren bultzatzaileek epe luzerako proiektu 
gisa irudikatzen dute iaz hasitako esperientzia. Aurrez 
aipatu modura, Eusko Jaurlaritzaren dirulaguntza 
horiek bi urterako izaten dira eta, beraz, 2024-
2025 urteetarako dirulaguntza-lehiaketara aurkezteko 
asmoa dute. "Guretzat garrantzitsua izango litzateke 
hedatzen jarraitzea. Beste lur-jabe batzuekin hitz egin 
eta egitasmo honekin jarraitu nahiko genuke", dio 
Perezek. Horrez gain, gaineratu du, aurrera begira, 
"posible izango balitz", jabetza pribatuko lur horiek 
udalak erosteak ikaragarrizko balioa emango liokeela 
eremuari.

Amaitzeko, ingurumenari dagokionez berri txarrak 
gailentzen diren garaiotan, egiten ari direna 
"itxaropenerako mezu bat" ere badela argudiatu 
du Perezek: "Iruditzen zait jasotzen dugun mezua 
dela ez dagoela etorkizunik, hau pikutara doala eta 
ez dagoela zer eginik. Baina, egoera klimatiko larri 
batean egonda ere, iruditzen zaigu bakoitzak bere 
tokian, bere herrian, bere auzoan badaukala zerbait 
egitea. Iruditzen zait hau ere badela itxaropenerako 
mezu bat zabaltzea. Hau da, herriko gazteek 
ikustea inguru hau ez doala txarrera. Amazonia 
eta ez dakit zein inguru txikitzen eta erretzen ari 
dira, baina Getariako artelatz basoa berreskuratzen 
ari dira".

Gorriz, Garate-Santa Barbara (GSB) Kontserbazio Bereziko Eremuaren mugak: Meagatik Garate gainera; mendebaldean, Santa Barbara ermitatik Vista Alegreko parkera; iparraldean, 
Garate gainetik Santa Barbara ermitara; eta hegoaldean, Zarauztik Meagarako errepidea. Bi urteko proiektuaren bidez horiz, laranjaz eta berdez adierazitako eremuetan egin asmo 
dituzte lanak. / Argazkia: Getariako Udala

Altuza eta Kajuategi baserrien arteko bidea berreskuratzeko lanak. /Arg.: Udala

IKUSPEGI BERRIEI BIDE EMANEZ,  
HISTORIA OSATZEN
Getariako Udalak emakumeen memoria historikoa berreskuratzeko asmoarekin,  
ikerketa beka bat jarri du abian. Helburua da Getariaren historian emakumeen  
ikuspegia eta ekarpena txertatzea; izan ere, udalaren hitzetan, historiaren  
kontakizunean, orain arte, "gizonak izan dira objektu eta subjektu bakar".

Emakumeen memoria historikoa

Gizakiak subjektu objektiboak ez garen heinean, 
ekintza oro subjektibotasun maila altuagoak 
edo baxuagoak baldintzatuta egiten dugu. 

Hala, bi pertsonek egoera edota gertaera beraren 
inguruko bi irakurketa oso desberdin egin ditzakete. 
"Errealitatea" irakurtzeko edo ulertzeko modu horietan, 
elementu askok eragiten dute, tartean, esperientziek, 
bizimoduak, kulturak, generoak edota botere posizioak. 
Historiari dagokionez ere, gauza bera gertatzen da. 
Historia modu ugaritara irakur daiteke, ertz ugaritatik 
begiratuta edota ez begiratuta. Hain justu, ikuspegi 
feminista txertatuz, historia berreraikitzeko proposamena 
jarri du mahai gainean Getariako Udalak.

Datozen hilabetetan, ikerketa beka baterako deialdia 
zabalduko da eta horren bitartez, udalaren asmoa da 
"Getariako emakumeen ekarpena zer nolakoa izan den 
jasotzea, kontatu gabeko historia argitara ematea eta 
emakume horiei zor zaien aitortza egin ahal izatea". Asmo 
horiek berretsiz, "badira emakume esanguratsu batzuk eta 
beraien inguruan gehiago jakin beharko genuke", dio 
Ane Loidi Berdintasun eta Ongizate zinegotziak.

Bekadunak 4.000 euroko dirulaguntza jasoko du ikerketa 
gauzatzeko eta ikerlana banaka edo taldean egin ahal 
izango da. Loidik azaldu duenez, Getariako Emakumeen 
eta Gizonen Berdintasunerako I. Planaren baitan garatuko 
duten egitasmoetako bat izango da: "Plana datozen lau 
urteei begira egin da eta aurtengo lanetako bat izango 
da ikerketarena". Itzalean utzitako historia argitara 
ateratzea da xedea, izan ere, "emakumeen ikuspegiei 
eta ekarpenei balioa ematen ez dien kontakizuna izan 
da gure herriaren historia eraikitzeko ardatza".

Deialdia Gipuzkoako Aldizkari Ofizialean argitaratu 
eta hurrengo egunetik hasita, 30 egun baliodunen 
epean aurkeztu beharko dituzte interesatuek euren 
proposamenak. Ikerketaren iraupena, gehienez, 12 
hilabetekoa izango da. Hala ere, beka onartu izanaren 
agiria jaso eta 10 hilabeteko epean, bekadunak 
epaimahaiaren aurrean aurkeztu beharko du idatzizko 
txostena. Epaimahaia udaleko gizarte zerbitzuetako 
zinegotziak edota beraiek hautatutako ordezkariak, 
udaleko gizarte zerbitzuetako teknikariak eta historian 
aditua den pertsona batek osatuko dute.

Garai bateko emakumeen inguruan interesa piztu eta 
lanketa hori egiteko moduak bilatzen hasi zen udala 
orain hilabete batzuk. Hala, "beste herrietan, beka 
bitartez, ikerketa horiek eginda bazeudela ikusita eta, 
kasu honetan, Zumaiakoa eredutzat hartuta", Getarian 
ere halaxe egitea erabaki dute.

Mostradore atzetik lehen lerrora
Aipatu modura, Getariako Udalak Zumaiakoak 
egindako beka deialdia hartu du eredu. Kointzidentzia 
izan ala ez, getariar bat izan da Zumaiako lehenengo 
beka hori lortu duenetako bat. Maitane Subijana 
herrikidea, Miren Osa zumaiarrarekin batera, izan da 
bekaren onuraduna eta urtebeteko lanaren ostean, joan 
den abenduan aurkeztu zuten euren lana: Mostradore 
atzean, Zumaiako emakume merkatarien eta ostalarien 
historia azaleratzeko azterlana (1940-2020).

Subijanak azaldu duenez, "guk inbentario bat egitea 
proposatu genuen. Hau da, Zumaian, 1940tik 2020ra, 
alde zaharrean ireki diren komertzioen inbentarioa". Bere 

Testua eta argazkiak
INTZA GURRUTXAGA

Maitane Subijana,  
ezkerrean, Mostradore 
atzean ikerketaren 
aurkezpenean. Eskuinean, 
Miren Osa. / Arg: Baleike. 

hitzetan, proposamen hori "urte horietan emakumeak non 
egoten ziren identifikatzeko aitzakia" besterik ez da izan. 
Atzera begirako memoria ariketa egin eta ikerketaren 
bitartez orain arte frogatu gabeko hainbat uste baieztatu 
dituztela argudiatu du: "Guk diogu bilaketa ariketa kontziente 
bat izan dela, mostradore atze horietan emakumeak ote 
zeuden jakiteko eta hala bazen, berresteko". 

Tokiko komertzioaren bitartez, herriko emakumeek 
herriari egindako ekarpenak hiru multzotan sailkatu 
dituzte: ekarpen soziala, ekarpen ekonomikoa eta 
ekarpen espaziala. Ekarpen soziala elkar zaintzaren 
baitan ulertu dute: "Garai horietan emakumea, 
etxean, oso bakartuta egoten zen. Zaintza lanetara 
kondenatuta zegoen, ezkondu eta etxera. Hor erosketak 
egitea arnasgune bat zen. Orduan, ekarpen sozial 
hori egin dute mostradore atzeko emakume horiek". 
Ekarpen ekonomikoari dagokionez, "herriko ekonomia 
sostengatzen zutela" azpimarratu du Subijanak. Azkenik, 
ekarpen espazialaz ari direnean "herriko kaleak bizirik 
mantentzeko" egin duten ekarpenaz ari dira.

Zumaiako udaletxeko artxibo tartean ordu ugari igaro 
dituzte Subijanak eta Osak. Artxibo horietan euren 
hipotesietako bat berretsi zuten: "Lanean emakumeak 
egoten ziren baina jabetza ez zen beraiena. Paper 
ofizialetan gizonak zeuden. 1940tik 2020ra, %39a 
izan da emakumeen jabetzakoa. Nahiz eta emakumeek 
eraman martxa, dendaren jabetza, zoritxarrez, gizonena 
zen". Udaletxeko artxiboetan igarotako orduez gain, 
hainbat historialarirekin eta nola ez, herriko emakumeekin 
elkarrizketa luze bezain aberasgarriak izan dituzte. 
Anekdota eta bitxikeria ugari jaso dituzte, esaterako, 

tabernetara sartu ziren lehenengo emakume zumaiarren 
testigantzak edota erosketak zorretan uzteko aukera.  

Mostradore atzean zeuden emakume horien ondorengoak 
garela aldarrikatu du Subijanak eta gaineratu, ilunpean 
geratu diren emakume horiek argitara ateratzeko 
saiakera egin dutela. "Historia ofizial horretatik kanpo 
geratu den bertsio edo ikuspegi hori, kontatu ez den hori, 
azaleratu dugu badakigulako historikoki zerri eman zaion 
garrantzia eta ez da izan, bereziki, mostradore atzean 
egon ziren emakumeei", dio getariarrak.

Jasotakoarekin txosten bat aurkeztu dute. Baina, horrez 
gain, podcast saio bat ere zintzilikatu dute sarean. "Adin 
desberdinetako jendearekin, gutxi gorabehera, 15 bat 
elkarrizketa egin genituen eta beraien testigantzekin 
podcast bat egin dugu", azaldu du Subijanak. Bai 
ikerketak bai podcastak herritarren artean harrera oso 
ona izan dutela dio getariarrak eta zenbaitek egindakoak 
jarraipena izan behar duela ere adierazi omen die. 
Interesa izanez gero, Zumaiako Udalaren webgunean 
daude eskuragarri bai ikerketa txostena bai podcasta. 

Horrelako ekimenen garrantzia azpimarratuta, Subijanak 
ohartarazi du, inork kontatu ezean, historiaren zati 
hori ilunpean geratuko dela: "Bertsio ofizial horietatik 
ateratzen den edozerk emango dizkigu berdintasunean 
eta feminismoan aurrera egiteko gakoak, urratsak 
eta ekarpenak". Aurrera begira, ikerketan jasotako 
informazioa, herri mailan, eskolako material bilakatzeko 
asmoa dute,  "Zumaiako gazteek ere "nondik gatozen 
ulertzeko, memoria ariketa hori egiteko eta emakume 
horiei egindako aitortza ikasleengana eramateko".

ERREPORTAJEA

Egutegia irudikatzeko unean, argazki batzuen 
mezua nahiko argi izan genuen hasieratik, 
bagenekien zer islatu eta zer esan nahi genuen. 

Martxoko hau zen, ustez, horietako bat. 

Familia eredu jakin bat landu edota ikusarazi izan 
da gizartean oro har eta, hori aldatu egin dugunez, 
bagenuen ARTZAPEn ezohikoekiko sentsibilitate berezi 
bat, badirela adierazteko gurera ekartzeko nahi bat.  
Errealitatea nola bizi duten, benetan aldaketarik izan 
den, "normalitatea" existitzen den ezagutu nahi genuen.

Bi emakumez osatutako familia bururatu zitzaigun 
lehenbizi, haurrekin edo gabe. Haiek hautatzeak, 
ordea, emakume asko —eta haien bizimoduak— 
bazterrean uzten zituela ohartu ginen berehala. 

Geure usteak albo batera lagatzen saiatu arren, hain 
barneratuta daukagun familiaren eraikuntza sozialera 
itzultzen ari ginen: familiak izan behar du, edo 
momenturen batean izan zuen, bikote bat oinarrian. 
Etengabeko barne eztabaida eta lanketa eragiten 

ari zaigu egutegiaren proiektua —jendearengandik 
ikasteko prozesu eraginkorra ari da izaten— eta 
hasierako ikuspegi harekin puskatuta, bizimoduak eta 
horretarako aukeratutako bidelagunak jarri genituen 
argazki honen erdigunean. 

Egunerokoan ezeren eredu izateko nahirik gabe 
gerturatu zitzaigun parte-hartzaileren bat. Eredu baino,  
errealitatearen isla izateko eskatzen genien, ez besterik. 

Eta gure errealitatea da, hautu propioz edo 
halabeharrez, bizi gaitezkeela bakarrik; aukera 
ditzakegula lagunak bizitza partekatzeko, haiek izan 
daitezkeela gure "familia"; eratu dezakegula bikotea, 
hirukotea edo nahi adina pertsonako harremana beste 
emakume batzuekin; hazi eta hezi ditzakegula haurrak 
bakarrik, bikotean nahiz ingurukoekin... Eta horrek 
guztiak izan beharko lukeela bazterketarako beldurrik 
gabe, begirada epaitzailerik gabe, izatearen edo ez 
izatearen inguruko zalantzarik gabe, "gaixoa" hitza 
entzun beharrik gabe, lotsarik gabe... norberak bere 
bidea aukeratzea harrotasunerako arrazoia baita.

BIDELAGUNEN AUKERA LIBREA

EZ GARA ISILDUKO...martxoan

Unibertsoa lantzen

Gabonetatik bueltan Unibertsoa gaiari heldu 
genion 4. mailakook. Aurretik Gliese 486 izarrari 
eta Gliese 486B exoplanetari euskal izen bana 

jartzeko (Su eta Gar, hurrenez hurren) kanpainarekin 
bat egin genuen. Horretarako bideo bat osatu genuen 
denon artean eta kanpaina hori bideratzen ari zen Euskal 
Herriko Unibertsitateko  Itziar Garate ikerlariari  hainbeste 
gustatu zitzaion guk bidalitako bideoa, gelara etortzeko 
prest agertu zela. Ezin ba aukera desaprobetxatu eta 
buru-belarri gaia lantzen hasi ginen: galaxiak, izarrak, 
planetak, sateliteak, asteroideak, kometak... 

Irakasleekin hasi ginen izarrak, kometak, planetak, 
asteroideak... ikasten. Gure unibertsoa oso zabala 
eta konplexua dela ohartu gara. Gelan gure sisteman 
dauden planetak ikertzen hasi ginen eta bakoitzaren 
PowerPointa osatu genuen. Aurkezpen bakoitzaren 
inguruan pare bat galdera ere prestatu genituen eta 
denon artean Kahoot bat sortu genuen. Hau guztia 
ikasi eta gero 2. mailakoak gelara gonbidatu genituen. 
Planeten aurkezpenak egin genizkien eta guk sortutako 
Kahoota egiteko aukera izan genuen.

Goiz batean, Itziar Garate zientzialari zarauztarra gelara 
etorri zen eta gauza asko ikasi genituen. Eguzkia handituz 
joango da eta 4.000 milioi urtera Marteraino iritsiko da. 
Gainera, eguzkia galaxiaren erdiko puntuaren inguruan 
mugitzen da eta gure galaxia ere mugitu egiten da. Hori 
dela eta, andromeda galaxiarekin fusionatzen ari da. 
Pluton —gaur egun ez da planeta gisa izendatzen—, bere 
satelite naturalarekin batera elkarri biraka ari dira. Zulo 
beltzen inguruan ere hitz egin genuen eta izarrak tragatzen 
dituela ikusten dute. Bi koloretako izarrak daude: gorriak 
eta urdinak. Gorriak hotzenak dira eta urdinak beroenak. 
Horiexek dira Itziarrek erakutsitako gauza batzuk.

Eureka, zientzia museoa da eta bertara joan ginen 
otsailaren 10ean. Eurekan, jolastuz eta esperimentatuz, 
ikasteko gauza asko daude. Bertan bi ekintza egin 
genituen: astronomia tailerra eta planetariumera bisita. 
Astronomia tailerrean lurraren mugimenduak ikasi 

genituen (errotazioa eta translazioa). Hauen ondorioz 
sortzen diren denbora tarteak ere aztertu genituen: 
eguna, gaua eta urtaroak. Planetariumean ere oso 
gustura egon ginen. Pantaila handi bat dago eta bertan 
zeruan ikus daitezkeen elementuak aztertu genituen. 
Ekintza hauen ondoren, museoan zehar libreki ibiltzeko 
aukera izan genuen eta oso gustura aritu ginen.

Planeten aurkezpena egiten 2. mailako ikasleei. 

4. mailako ikasleak Itziar Garaterekin. 

Eureka zientzia museoko atean. 

HARRITARTEN TXUTXUPEKA

Datorren tailerra

Urtea ondo hasi dugu Getariako liburutegian. 
Gabonekin batera, liburu mordo bat ekarri 
ditugu opari gisa eta herriko gaztetxoenek 

aukera pol i ta izan dute bi lduma berr iak 
ezagutzeko, komiki dibertigarriez gozatzeko eta 
eskolako lanetarako ideia berriak zerrendatzeko. 
Aste mugituak izan dira, San Antonak, Iñauteriak... 
Jende asko ibili da liburutegian eta oso positiboa 
izan da, liburu asko mailegatu dira eta aurpegi 
berriak ikusi ditugu gurean.

Aurrerantzean ere badugu zer kontatu, besteak 
beste, matxoaren 2an Maite Caballero eta Andoni 
Olaetxeak emango duten idazketa eta marrazketa 
tailerra. Bi artistek Fin barkua (Erein, 2022) 
haurrentzako album ilustratua kaleratu zuten pasa 
den urte amaieran eta tailer honen bidez istorioaren 
nondik norakoak ezagutuko ditugu, munduko itsaso 
zabalenetan bidaiatuko dugu barkuan eta barkuko 
arrantzaleekin batera. 

Tailerra bi zatitan banatuko da, lehenik ipuin 
kontaketa egingo dute eta ondoren istorioaren 
amaiera posibleak pentsatuko ditugu, bai eta 
hauek ilustrazio koloretsuekin apaindu ere. Edozein 
adinekori bideratua dago eta izen emateko epea ireki 
dugu jada. Hortaz, herritarrak liburutegira eta tailer 
honetara animatzen ditugu.

"Pertsonei buruz hitz egiterakoan, balorazio utilitarista bat 
egiteak zer neurritan deshumanizatzen gaitu?" Galdera 
hori zegoen 2023ko urtarrilaren 21eko Berrian argitaratu 

zen artikuluaren atarian. Etorkinek Nafarroari egiten zioten 
ekarpena aztertzen zen. Oinarri teknikoa Nafarroako 
Gobernuak eskatutako Red2Red etxearen azterketa-
lanean zegoen, eta bolo-bolo dabiltzan informazio faltsu 
eta interesatuak, berriz ere, gezurtatzeko balio izan du.

Oso interesgarria zen artikulua eta lau puntu zituen:

1.	 Ekonomia: etorkinek Nafarroako ekonomiari bi euro 
ematen dizkiote, beraien kostuaren euro bakoitzeko.

2.	 Enplegua: ez diote "bertakoei" (bertan jaiotakoei) 
lanik kentzen, ez bertan jaiotakoen langabezia-
tasa igotzen, ezta soldatarik prekarizatzen ere.

3.	 Demografia: Nafarroan migratzaile gehienak 
landa-gunean bizi dira, asko Erriberako 
udalerrietan, eta bertako despopulazioari eta 
gizartearen zahartzeari aurre egiten laguntzen dute.

4.	 Laguntza eta gastuak: Nafarroan populazioaren 
%10,8 da "atzerritarra" (bertan ez jaiotakoa) eta 
laguntza sozialen %11 jasotzen dute. 
%10,8ko populazio "atzerritar" horrek osasun 
inbertsioaren %5,1a eragiten du; gazteagoak 
direnez, gutxiago doaz osasun zerbitzuetara.

Ez da lehen aldia honelako ikerketak argitaratzen direna, 
eta ez hemen bakarrik; ikerketa asko eta leku askotakoak 
atera izan baitira. Esanguratsuetako bat izan zen Merkelen 
gobernuak eskatutakoa —filtratu (???) egin zen—: 
milaka etorkin beharko lituzke Alemaniak urtero bere 
ongizate-maila mantendu nahiko balu. Filtrazioak zioen 
ofizialki argitaratzea ekidin behar zela, ultraeskuindarrek 
hauteskundeetan erabil zezaketelako, eta horrekin bozka 
mordoa irabazi. Hor dago paradoxa, behar dituzte, 
baina ezin da onartu ofizialki. Eta okerrena da, paradoxa 
hau orokortu daitekeela estatu "garatu" askotara.

Oharra: kakotxen arteko izendapenek tripako min 
pixka bat ematen dute.

Etorkinen ekarpe-
na Nafarroan

urpekHARIAK

2 Osteguna
Ipuinak sortzen tailerra 
Ordua: 17:00  
Lekua: udal liburutegia 
Fin barkua liburua ardatz hartuta 
egingo dute ipuin kontaketa, 
marrazketa eta idazketa tailerra. 
Maria Caballerok eta Andoni 
Olaetxeak gidatuko dute. 

Ekuador. Desikasten ikasi 
Ordua: 19:15  
Lekua: Gure Txeruren lokala 
Ainhoa Zubizarretak ekoiztutako 
Wao Okiyenanis dokumentala 
abiapuntu hartuta, Ekuadorreko 
errealitatea eta bertako 
herritarrek jasaten dituzten 
hainbat eskubide urraketa 
azaleratuko dituzte. Zubizarretak 
berak, Julen Telleriak, Unai Iradik 
eta Intza Gurrutxagak  hartuko 
dute hitza.

3 Ostirala
Lilatoira joateko 
autobuserako izen-emate 
amaiera 
Lekua: Sahatsaga kiroldegia (943 
140 432 telefono zenbakia) edo 
Harritarte 
Autobusean gutxieneko batek izena 
ematea beharrezkoa da. 

3-5 Or.-Ig.
Ekuador. Desikasten ikasi, 
Argazki erakusketa 
Ordua: ostiralean, 17:00etatik 
20:00etara; larunbatean 
12:00etatik 14:00etara eta 
17:00etatik 20:00etara; eta 
igandean, 12:00etatik 14:00etara.   
Lekua: Gure Txeruren lokala

4 Larunbata
Magma mia! bakarrizketa 
Ordua: 19:30  
Lekua: gaztetxea 
Antolatzailea: Mariñak Getariako 
Talde Feminista eta Getaiko Gazte 
Asanblada

5 Igandea
Lilatoira joateko autobusa 
Ordua: 09:00  
Lekua: autobus geralekua
Antolatzailea: Getariako Udala 
Doan izango da autobusa. 
Gutxieneko kopuru bat apuntatzen 
bada bakarrik egongo da autobusa.

Tabuen kutxatik oholtzara 
bertso-saio musikatua 
Ordua: 18:30  
Lekua: Iturzaeta Herri Eskolako 
aretoa
Antolatzailea: Getariako Udala 
Bularreko minbiziaren inguruan 
sortutako tabuak azaleratuko 
dituzte. Ane Labaka, Oihana 
Iguaran, Uxue Alberdi eta Onintza 
Enbeita ariko dira bertsotan; Amaia 
Agirre gai-jartzaile eta Ixak Arruti 
eta Gari Otamendi musikari. 
Sarrerak 8 euroan salgai daude 
turismo bulegoan. Irabazitako dirua 
Iñurri elkartearentzat izango da. 

9-29 Os.-Az.
Errigoraren Eskutik eskura 
kanpaina
Produktuak online eska daitezke 
www.errigora.eus webgunean.

17 Ostirala
Hauteskundeetarako 
EH Bilduko hautagaien 

zerrendaren aurkezpena 
Ordua: 19:30  
Lekua: Bista Ona edo Berdura 
plaza

19 Igandea
Gipuzkoako Batel Ligaren 7. 
jardunaldia 
Ordua: 10:30  
Infantil mailatik senior mailar 
arteko estropadak jokatuko dira, 
neskenak zein mutilenak. Denera 
90-95 ontzik hartuko dute parte.

21 Asteartea
22. Literatura Lehiaketarako 
lanak aurkezteko epearen 
amaiera 
Lekua: udaletxea edo udal 
liburutegia

22 Asteazkena
Errigorako produktuak aurrez 
aurre eskatzeko mahaia 
Ordua: 18:15-20:00 
Lekua: plaza 
Antolatzailea: Artzape Euskara 
Elkartea

23 Osteguna
Katukale irakurle taldearen 
saioa 
Ordua: 18:30 
Lekua: udal liburutegia 
Arantxa Urretabizkaiaren Azken 
etxea lana aztertuko dute. 

24 Ostirala
Euskararen erabilera 
sustatzeko kanpainaren 
aurkezpen ekitaldia 
Ordua: 19:00 
Lekua: Berdura plaza 

The Niu enpresak garatu du 
proiektua udalaren eskariz. 

25 Larunbata
Bertsiyo gaua 
Ordua: 23:00 
Lekua: gaztetxia 
Antolatzailea: Getaiko Gazte 
Asanblada

26 Igandea 
Zuhaitz eguna
Ordua: 09:30  
Lekua: plaza 
Antolatzailea: Urritza Aisialdi 
Elkartea eta Getariako Udala 
Garate gainean landatuko dituzte 
zuhaitzak. Plazatik abiatu eta 
hara igoko dira. Amaitzean, 
hamaiketakoa egingo dute. 

24-26 Or.-Ig. 
Basque Country Cup, 
ur motoen nazioarteko 
offshorea 
Lekua: moilatik irtenda 
Antolatzailea: UIM (Unión 
Internacional de Motonáutica), 
RFEM (Real Federación Española 
Motonáutica) eta EUEMF (Euskal 
Uretako Eskia eta Motonautika 
Federazioa)

Cristobal
Balenciaga
Museoa
 
Cristóbal Balenciaga Museoa itxita 
egongo da martxoaren 16ra arte. 
Erakusketa berriarekin irekiko dute.  

2023ko MARTXOA Agenda www.artzape.eus webgunean 
eguneratzen dugu. Adi egon!

AGENDA

Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

Zenbatekoa

12 euro
24 euro
36 euro
48 euro
72 euro
96 euro




